
ABSTRAK 
 

Hutan hujan tropika adalah hutan yang paling luas dan salah satu ekosistem hutan yang paling 

kompleks di dunia. Hutan mengandungi kira-kira 662 bilion tan karbon yang disimpan sama ada 

dalam tanah atau tumbuh-tumbuhan. Kajian ini adalah untuk menilai struktur komuniti dan 

menganggarkan biojisim pokok di Hutan Simpan Bangi, UKM. Sebuah plot heksagon kekal yang 

berkeluasan 0.009 ha telah dibina dan semua pokok dibanci, direkodkan, dicamkan dan dianalisis. 

Sejumlah 142 individu yang tergolong di dalam  27 famili, 45 genus dan 55 spesies berjaya 

direkodkan. Kepadatan pokok di Hutan Simpan Bangi, UKM adalah sebanyak 14, 689 individu (indv) 

per ha yang disumbangkan oleh Annonaceae (2586 indv/ha) dan diikuti oleh Rubiaceae (2379 

indv/ha) dan Myristicaceae (1034 indv/ha). Bagi kategori genus Xylopia dan Knema mempunyai 

kepadatan tertinggi masing-masing dengan nilai 2275 indv/ha dan 1034 indv/ha. Jumlah luas 

pangkal pokok dicatatkan sebanyak 8.13 m2/ha dan famili serta genus tertinggi adalah 

Thymelaeaceae dan Aquilaria (1.21 m2/ha). Nilai biojisim keseluruhan adalah 61.26 t/ha yang 

disumbangkan oleh biojisim atas tanah (AGB), 50.84 t/ha dan biojisim bawah tanah (BGB), 10.42 

t/ha. Pengetahuan tentang struktur komuniti hutan adalah penting untuk mendapat gambaran status 

hutan tersebut untuk pengurusan hutan yang lestari. 

 

Kata kunci: kepelbagaian, komuniti, kedinamikan, biojisim, Hutan Simpan Bangi 

 

 

ABSTRACT 
 

Tropical rainforests are the largest forests and one of the most complex forest ecosystems in the 

world. The forest contains about 662 billion tonnes of carbon stored either in soil or vegetation. This 

study is to evaluate community structure and estimate the tree biomass in the Bangi Forest Reserve, 

UKM. A permanent hexagonal plot with an area of 0.009 ha were established, and all trees were 

counted, recorded, tagged, and analysed. A total of 142 individuals belonging to 27 families, 44 

genera, and 55 species were recorded. The tree density in the Bangi Forest Reserve, UKM was 

14,689 individuals per hectare (indv/ha), contributed by Annonaceae (2586 indv/ha), followed by 

Rubiaceae (2379 indv/ha), and Myristicaceae (1034 indv/ha). The genus Xylopia and Knema had the 

highest densities, with values of 2275 indv/ha and 1034 indv/ha, respectively. The total basal area 

was recorded as 8.13 m2/ha, with Thymelaeaceae and Aquilaria being the highest families and 

genera, respectively, with a value of 1.21 m2/ha. The overall biomass value was 61.26 t/ha, 

contributed by above-ground biomass (AGB), 50.84 t/ha, and below-ground biomass (BGB), 10.42 

t/ha. Knowledge of forest community structure is important have a clear picture the forest status for 

sustainable forest management. 

 

Keywords: diversity, community, dynamic, biomass, Bangi Forest Reserve 

 

 

1. Pengenalan 

 

Hutan Simpan Bangi merupakan hutan dipterokarpa tanah rendah yang terletak di dalam 

kampus Universiti Kebangsaan Malaysia (UKM). Kawasan hutan ini kaya dengan flora dan 

fauna yang tersendiri walaupun status terkini hutan tersebut sebagai hutan sekunder (Mat 

Salleh 1999; Noraini 1990). Kajian florisitik terdahulu yang meluas meliputi kajian lumut 

(Nik et al. 2018), kulat makro (Aqilah et al. 2020 ; Nurul Hidayah 2020), liken (Azlan et al. 

2016) dan kajian tumbuhan berbunga (Ahmad Fitri et al. 2014) telah menyenaraikan 

beberapa spesies flora yang tinggi di kawasan hutan ini. Bagi kategori fauna, beberapa jenis 

burung, serangga dan primat antara fauna yang unik direkodkan disini (Salmah & Amanda 

2013). Beberapa spesies tumbuhan dan serangga yang terdapat di hutan ini telah tersenarai 

dalam Senarai Merah Tumbuhan Malaysia  (IUCN) turut boleh dijumpai. Ini menunjukkan 

bahawa Hutan Simpan Bangi merupakan habitat yang sesuai menyokong spesies-spesies 

endemik flora dan fauna di Semenanjung Malaysia.   

Kepelbagaian Hutan Simpan Bangi telah diketahui umum dan telah diwartakan 

sebagai kawasan penyelidikan universiti hijau (Kamarudin Mat Salleh 1999), namun hutan 

tersebut masih aktif dalam penerokaannya secara agresif melalui pembangunan fizikal atau 

infrastruktur yang boleh menyebabkan kemusnahan flora dan kepupusan spesies. Selain itu, 

ancaman semulajadi seperti panahan petir (Ahmad Fitri et al. 2021) telah mengubah struktur 

dan komposisi hutan tersebut. Kajian lepas di Hutan Simpan Bangi perlu sentiasa 

dikemaskini akibat bencana alam dan penerokaan hutan. Disamping itu, kajian lepas 

tertumpu pada kawasan hutan tersebut namun kajian di serpihan Hutan Simpan Bangi masih 

belum diterokai. Kawasan yang boleh dikategorikan sebagai serpihan Hutan Simpan Bangi 

adalah Hutan Pendidikan Alam dan juga Taman Botani Bangi yang terletak di dalam 

kawasan universiti. Data inventori dapat membantu dan menjadi rujukan pada masa akan 

datang pada pihak Universiti dan Jabatan Perhutanan Semenanjung Malaysia. Data-data ini 

juga penting dalam pemeliharaan dan pemuliharaan hutan dalam menjalankan kajian 

kepelbagaian biologi dan menjamin kesejahteraan ekosistem hutan di Malaysia.  

Kajian ini dijalankan untuk bertujuan untuk a) mengenalpasti strukutur komuniti dan 

dirian pokok b) menganggarkan biojisim dan c) menentukan status endemik dan status 

pemuliharaan pokok di Hutan Simpan Bangi, UKM, Bangi. 

 

2. Metodologi dan kawasan kajian 

 

Lokasi kajian ini terletak di kawasan Taman Paku Pakis yang merupakan salah satu 

komponen dalam Taman Botani Bangi, Fakulti Sains dan Teknologi, Universiti Kebangsaan 

Malaysia. Spesifik koordinat lokasi kajian adalah (02˚55'20.3"N 101˚46'59.4"E) (Azlan et al. 

2016). Kawasan kajian merupakan sebahagian daripada Hutan Simpan Bangi di dalam 

Universiti Kebangsaan Malaysia (UKM). Plot dibina berukuran 0.009 hektar (ha) dengan 

panjang setiap sisi hexagon adalah 610 centimeter (cm). 

Pokok yang berdiameter 5 cm dan ke atas pada aras dada (DBH) diukur dengan 

menggunakan dengan pita pengukur manakala anak pokok dengan menggunakan kaliper. 

Pokok ini ditanda menggunakan tag penanda nurseri untuk mengelakkan kekeliruan semasa 

persampelan. Spesimen dikutip mengikut kaedah yang dicadangkan oleh Smith dan 

Chinnappa (2015) untuk tujuan penyediaan spesimen baucer bagi pengecaman sehingga ke 

peringkat terendah, spesies. Pengecaman spesimen menggunakan kaedah perbandingan 

kekunci yang berpandukan beberapa buah buku taksonomi tumbuhan seperti “Tree Flora of 

Malaya” (Whitmore 1972, 1973; Ng 1978, 1989), “Forester’s Manual of Dipterocarps” 

(Symington 2004) dan “Flora of Peninsular Malaysia” (Kiew et al. 2010, 2011, 2012, 2013, 

2015, 2017, 2018, 2021). Selain itu, spesimen juga dibandingkan dengan spesimen yang 

terdapat di herbarium Universiti Kebangsaan Malaysia, Bangi (UKMB) serta merujuk ahli 

botani yang berpengalaman dalam pengecaman tumbuhan. Penentuan status pemuliharaan 

spesies pula dirujuk pada Senarai Merah tumbuhan Malaysia seperti dicadangkan oleh Chua 

et al. (2010) dan International Union of Conservational of Nature (IUCN Red List) untuk 

spesies terancam versi 2014.2 (IUCN 2022). Status famili Dipterocarpaceae berpandukan 

buku “Malaysia Plant Red List: Peninsular Malaysian Dipterocarpaceae” oleh Chua et al. 

(2010). Buku dan senarai semak Turner (1995) dirujuk bagi menyemak semula nama spesies, 

genus dan famili serta penentuan status bagi spesies endemik. 

Kedominanan spesies dikira berdasarkan Indeks nilai kepentingan (IVi) setiap spesies 

atau famili dalam kawasan kajian. Menurut Curtis dan McIntosh (1951), beberapa parameter 

iaitu kepadatan relatif, kekerapan relatif dan kedominan relatif. Nilai kepentingan setiap 

spesies atau famili (IVi) dalam kawasan kajian akan ditentukan dengan menggunakan 

formula yang dicadangkan oleh Brower, Zar dan Ende (1998). Kepelbagaian spesies 

terbahagi kepada kepelbagaian, kekayaan dan keseragaman. Nilai kepelbagaian diperolehi 

daripada Indeks Kepelbagaian Shannon (H) (Spelleberg & Fedor 2003), nilai kekayaan 

diperolehi daripada Indeks Kekayaan Margalef (R) dan nilai keseragaman boleh diperolehi 

daripada Indeks Keseragaman Shannon (E) (Brower et al.1998). Anggaran nilai biojisim 

dapat dikira menggunakan formula yang dikemukan oleh Chave et al. (2014). Bagi spesies 

yang mempunyai nilai AGB melebihi 125 t/ha, pekali yang digunakan adalah 0.235 manakala 

pekali 0.205 bagi AGB kurang daripada 125 t/ha. 

 

3. Hasil Kajian dan Perbincangan 

 

Hasil kajian berkeluasan 0.009 ha di Hutan Simpan Bangi, UKM telah berjaya mencatatkan 

sejumlah 142 batang pokok yang berdiameter 0.1 cm dan 5 cm ke atas pada paras dada 

(DBH). Sebanyak 142 individu pokok yang telah dicamkan sehingga ke peringkat spesies dan 

hasil pengecaman mendapati kesemua individu pokok tersebut terdiri daripada 27 famili, 45 

genus dan 142 spesies. Famili yang mempunyai jumlah genus yang tertinggi adalah 

Rubiaceae iaitu sebanyak tujuh genus (15.50%), diikuti dengan Melastomataceae iaitu 

sebanyak enam genus (13.33%). Di samping itu, Rubiacecae mencatatkan rekod spesies 

tertinggi iaitu sebanyak lapan spesies (14.54%), diikuti dengan Melastomataceae dan 

Myrtaceae masing-masing mencatatkan empat spesies (7.27%). Bagi peringkat genus, 

Artocarpus dan Syzygium merupakan genus dengan bilangan spesies tertinggi iiatu sebanyak 

tiga spesies (5.45%).  Xylopia, Garcinia, Archidendron, Knema  dan Gardenia iaitu sebanyak 

dua spesies (3.64%).  

Julat diameter pada paras dada (DBH) yang telah diukur dalam plot kajian ini adalah 

berukuran dari 0.3 cm hingga 9.7 cm. Individu yang mempunyai nilai DBH yang tertinggi 

adalah Pternandra echinata dengan ukuran DBH iaitu 9.7 cm. Seterusnya, individu kedua 

tertinggi adalah Aquilaria malaccensis daripada famili Thymelaeaceae dengan ukuran DBH 

iaitu 9.5 cm. Artocarpus sp. dari famili Moraceae menduduki tempat ketiga tertinggi ukuran 

DBH iaitu 8.7 cm. 

Parameter kelimpahan dapat menentukan struktur komuniti hutan iaitu dari segi 

pengiraan kepadatan, kekerapan dan luas pangkal berpandukan pengiraan yang dicadangkan 

oleh Husch, Miller dan Beers (1972). Hasil kajian menunjukkan kepadatan pokok di Hutan 

Simpan Bangi, UKM adalah sebanyak 14,689 individu (indv) per ha yang telah 

disumbangkan oleh famili Annonaceae iaitu sebanyak 2,586 indv/ha dan diikuti oleh famili 

Rubiaceae sebanyak 2,379 indv/ha dan Myristicaceae sebanyak 1,034 indv/ha. Bagi kategori 

genus, Xylopia dan Knema mempunyai kepadatan tertinggi masing-masing dengan nilai 

2,275 indv/ha dan 1,034 indv/ha. Jumlah luas pangkal pokok dicatatkan sebanyak 8.13 m2/ha 

dan famili serta genus tertinggi adalah Thymelaeaceae dan Aquilaria iaitu sebanyak 1.21 

m2/ha. 

Jumlah keseluruhan nilai biojisim dianggarkan merangkumi biojisim atas tanah 

(AGB) dan biojisim bawah tanah (BGB) menggunakan rumusan oleh Chave et al (2014). 

Nilai AGB adalah 50.84 t/ha manakala nilai BGB pula adalah 10.42 t/ha iaitu daripada 

jumlah keseluruhannya. Jumlah keseluruhan biojisim yang diperoleh adalah hasil tambah 

nilai biojisim atas tanah (AGB) dan nilai biojisim bawah tanah (BGB) iaitu 61.26 t/ha. 

Melalui kajian ini, Melastomataceae merupakan famili yang mempunyai jumlah anggaran 

biojsiim yang tertinggi di kawasan plot kajian dengan nilai sebanyak 13.72 t/ha di mana 

anggaran nilai AGB adalah sebanyak 11.38 t/ha dan nilai BGB adalah sebanyak 2.33 t/ha. 

Aidia menyumbang anggaran biojisim terbesar dengan nilai sebanyak 9.161 t/ha diikuti 

Pternandra dengan nilai 8.261 t/ha dan Xylopia dengan nilai anggaran jumlah biojisim 

sebanyak 6.815 t/ha. Spesies Aidia densiflora (Rubiaceae) merupakan penyumbang utama 

terbesar pada peringkat spesies dengan nilai biojisim sebanyak 9.16 t/ha. Penyumbang kedua 

terbesar adalah  Pternandra echinata (Melastomataceae) dengan nilai biojisim sebanyak 8.17 

t/ha.  

Jumlah spesies yang diperolehi daripada kajian ini masih boleh dianggap tinggi kerana 

saiz plot kajiannya yang kecil iaitu 0.009 ha. Kebiasaannya hutan hujan tropika mengandungi 

sejumlah spesies yang melebihi 100 dalam plot kajian berkeluasan satu hektar (Clark 1996). 

Sebagai perbandingan dengan kajian yang lepas oleh Latiff dan Lajuni (2013),hasil kajian 

tersebut mendapati sejumlah 1,018 individu pokok merangkumi 117 spesies, 113 genus dan 

43 famili dalam plot seluas satu hektar. Hal ini menyokong lagi pandangan oleh Philips et al. 

(1994) yang berpendapat hutan hujan tropika mengandungi bilangan spesies yang tinggi 

walaupun dalam kawasan kajian yang kecil. Kajian Ahmad Fitri et al. (2020) di Hutan 

Simpan Hulu Langat dan Hutan Simpan Sungai Lalang, Selangor mencatatkan jumlah spesies 

yang tinggi iaitu masing-masing sebanyak 118 dan 139 spesies walaupun dalam plot kajian 

seluas 0.15 ha. Selain itu, genus yang menyumbang jumlah luas pangkal yang tinggi adalah 

Aquilaria dan Gynotroches dengan keluasan pangkal masing 1.21 m2/ha dan 0.87 m2/ha. 

Dominasi keluasan pangkal yang tinggi ini banyak dipengaruhi oleh saiz diameter pokok 

yang besar dan bilangan individu yang tinggi. Nor Farika et al. (2013) menjelaskan bahawa 

jumlah luas pangkal yang tinggi pada sesuatu kawasan  menunjukkan komuniti tersebut 

mempunyai kestabilan yang tinggi. Nilai biojisim yang dicatatkan di dalam plot kajian ini 

masih dianggap tinggi bagi individu yang mempunyai ukuran pada paras dada (DBH) dari 0.3 

cm hingga 9.7 cm. Banyak kajian-kajian lepas yang dilakukan dengan mengukur ukuran 

DBH 5 cm dan ke atas di dalam plot kajian yang lebih besar. Antara kajian lepas adalah 

Nurain (2018) yang mengkaji biojisim di plot kajian 0.25 ha di Hutan Simpan Kemasul, 

Temerloh, Pahang. Jumlah keseluruhan biojisim yang dicatatkan adalah 587.72 t/ha. Famili 

Dipterocarpaceae menjadi penyumbang utama dengan nilai biojisim yang tertinggi iaitu 

265.90 t/ha dan Dipterocarpus costulatus merekodkan nilai biojisim spesies yang tertinggi 

iaitu 199.18 t/ha.  

 

4. Kesimpulan 

 

Hasil daripada keseluruhan kajian di plot 0.009 ha di Hutan Simpan Bangi, UKM telah 

berjaya mencapai ketiga-tiga objektif yang telah dikemukan iaitu mengenal pasti strukutur 

komuniti dan dirian pokok di Hutan Simpan Bangi, UKM, Bangi, dapat menganggarkan 

biojisim serta dapat menentukan status endemik dan status pemuliharaan pokok. Rumusan 

daripada kajian ini menunjukkan sebanyak 142 individu pokok yang terdiri daripada 27 

famili, 45 genus dan 55 spesies. Kajian ini juga menunjukkan kepadatan pokok di Hutan 

Simpan Bangi, UKM adalah sebanyak 14,689 individu (indv) per ha yang telah 

disumbangkan oleh famili Annonaceae iaitu sebanyak 2,586 indv/ha manakala bagi jumlah 

luas pangkal pokok dicatatkan sebanyak 8.13 m2/ha. Jumlah keseluruhan biojisim yang 

diperoleh adalah hasil tambah nilai biojisim atas tanah (AGB) dan nilai biojisim bawah tanah 

(BGB) iaitu 61.26 t/ha. Nilai AGB adalah 50.84 t/ha manakala nilai BGB pula adalah 10.42 

t/ha iaitu daripada jumlah keseluruhannya. Jumlah biojisim pokok yang tinggi dalam ini 

kajian mencerminkan produktiviti hutan yang tinggi dan keupayaannya sebagai penyerap 

karbon. Akhir sekali, keunikan kepelbagaian flora yang terdapat di hutan ini seharusnya 

dilindungi daripada sebarang perkembangan pada masa hadapan 

Appendix 

 
Jadual 1.1            Senarai famili, genus, spesies dan individu pokok di plot kajian 0.009 ha  

                                              di Hutan Simpan Bangi, UKM 
No Famili Bilangan genus Bilangan spesies Bilangan individu 

1 Anacardiaceae 1 2 3 

2 Annonaceae 2 3 25 

3 Apocynaceae 1 1 1 

4 Araucariaceae 1 1 1 

5 Arecaceae 1 1 1 

6 Aristolochiaceae 1 1 5 

7 Burseraceae 1 1 6 

8 Cannabaceae 1 1 1 

9 Clusiaceae 1 2 2 

10 Ebenaceae 1 1 1 

11 Euphorbiaceae 1 1 1 

12 Fabaceae 1 2 3 

13 Ixonanthaceae 1 1 1 

14 Lauraceae 3 3 6 

15 Malvaceae 2 2 7 

16 Melastomataceae 4 4 9 

17 Moraceae 1 3 3 

18 Myristicaceae 1 2 10 

19 Myrtaceae 2 4 4 

20 Phyllanthaceae 3 3 6 

21 Rhizophoraceae 1 1 5 

22 Rosaceae  1 1 1 

23 Rubiaceae 7 8 23 

24 Rutaceae 2 2 2 

25 Sapindaceae 2 2 4 

26 Sapotaceae 1 1 4 

27 Thymelaeaceae 1 1 7 

  45 55 142 

 


